Ioan, y disgybl annwyl (18)
Awn ni’n nôl at hanes Ioan yn llyfr yr Actau. Roedd y criw bach o Gristnogion yn cynyddu a, ‘roedd yr apostolion yn gwneud llawer o wyrthiau rhyfeddol ymhlith y bobl – gwyrthiau oedd yn dangos fod Duw gyda nhw.’ (Actau 5:12) Yn wyneb y llwyddiant yma roedd y cenfigen a’r gwrthwynebiad yn tyfu hefyd. Cafodd yr apostolion eu harestio a’u chwipio. Ond, ‘.. roedden nhw’n ei chyfri hi’n fraint eu bod wedi cael eu cam-drin am ddilyn Iesu.’ (Actau 5:41)
Wyt ti’n cofio’r sgwrs yma rhwng Iesu, Iago a Ioan?

"Allwch chi yfed o'r un gwpan chwerw â mi, neu gael eich bedyddio â'r un bedydd â mi?"  "Gallwn," medden nhw. (Marc 10:38-39)

Roedd y ddau frawd, erbyn hyn, yn rhannu ychydig o boen eu Meistr, ond eto’n llawen. Mae’n hanes rhyfeddol!

Lladdwyd Steffan oherwydd ei ffydd, a chychwynnodd erlid ffyrnig yn erbyn yr eglwys. Oherwydd hyn roedd y Cristnogion yn Jerwsalem wedi eu gwasgaru. Aeth Philip i bregethu’r efengyl i Samaria, ac am fod llawer o bobl wedi dod i gredu yno anfonwyd Pedr a Ioan i helpu gyda’r gwaith. Roedden nhw’n gweddïo dros y credinwyr newydd, ac yn gosod eu dwylo arnyn nhw, er mwyn iddyn nhw dderbyn yr Ysbryd Glân.

Ar ôl tystiolaethu a chyhoeddi neges Duw yn Samaria, dyma Pedr ac Ioan yn mynd yn ôl i Jerwsalem. Ond ar eu ffordd dyma nhw’n galw yn nifer o bentrefi’r Samariaid i gyhoeddi'r newyddion da. (Actau 8:25)

Wyt ti’n cofio beth oedd Iago ac Ioan eisiau ei wneud i rai o bentrefi’r Samariaid ar un adeg? (Luc 9:53) Mae gan Dduw gynllun ar ein cyfer i gyd, ond does dim posib i ni wybod beth yw’r cynllun yna. Wyt ti’n meddwl fod Ioan wedi dychmygu y byddai’n mynd o gwmpas yr union bentrefi oedd o eisiau eu difa, er mwyn cyhoeddi’r newyddion da am Iesu?!
Dyn ni’n gwybod bod y ddau frawd, Iago ac Ioan yn caru ei gilydd. Roedd Cristnogion yr eglwys gynnar i gyd yn un â’i gilydd, ond mae’n siŵr fod cwlwm gwaed y ddau frawd yn eu gwneud nhw’n agos iawn at ei gilydd. Roedden nhw’n frodyr trwy waed a thrwy ffydd. Ydy dy galon di’n gwaedu dros Ioan wrth ddarllen yr hanes sy’n dilyn? - 
1 Tua'r adeg yna dyma’r Brenin Herod Agripa yn cam-drin rhai o’r bobl oedd yn perthyn i’r eglwys. 2 Cafodd Iago (sef brawd Ioan) ei ddienyddio ganddo – trwy ei ladd gyda'r cleddyf. (Actau 12:1-2)
Dyna’r cwbl sy’n cael ei ddweud am Iago’n cael ei ladd. Felly, beth am ei frawd? Roedd Iesu wedi rhoi’r gwaith o ofalu am Mair, ei fam, i Ioan. Yn ei alar am ei frawd, mae’n siŵr fod cwmni Mair wedi bod yn werth y byd. Pwy well na Mair i gysuro bachgen mewn galar? Pwy well na Mair i ddeall poen Ioan? 
I Gristnogion, mae yna gysur mawr o wybod nad marwolaeth yw’r diwedd. Mae yna gysur o wybod na fydd poen, dioddef na dagrau yn y nefoedd (Datguddiad 21:4). Ond mae’r galar o golli rhywun sy’n annwyl yn dal yn real.  Mae yna deimlad o golled, unigrwydd a hiraeth. Roedd Iesu’n gweld yn bell wrth roi Mair a Ioan gyda’i gilydd. Mae Duw’n gofalu am ei bobl. Mae o’n ein caru ni, a dylen ni byth anghofio hynny, yn enwedig pan mae bywyd yn anodd. 

